Каде плови светот, а посебно Балканот?

Минатата година на полето на геополитиката јавноста беше бомбардирана со разни предвидувања на ,,големите умови” кои пропагираа таква или онаква иднина на светот. Меѓу другите ,,сезнајковци” ќе остане запаметена и прогнозата  на ,,големиот” руски академик Игор Панарин (КГБ аналитичар, доктор на политички науки и декан на Руската Академија на надворешни работи) кој веќе десетина години предвидува дека САД ќе се распаднат во 2010 година. Овој академик доби голема помпа во својата земја и ,,светот“ токму поради неговите илузорни тврдења дека САД ќе доживеат економски и морален колапс кој ќе доведе до нивно распаѓање. Денес речиси сите се согласуваат дека неговите предвидувања се добри само за ушите на Кремљ и нивниот став дека Русија се враќа на местото кое и припаѓа на светската геополитичка и воена сцена. Основа на неговите тврдења се прогнозите за масовна миграција, економски колапс и моралната деградација кои кон крајот месец јуни или јули оваа 2010 година ќе доведат до граѓанска војна и колапс на доларот во САД и истата ќе се распадне на шест територии. И мина месец и повеќе од предвидениот ,,месец(и) Д” а секако ќе минат и уште многу години кога ќе се увиди дека ,,големиот академик” зборувал или си сонувал некаква фикција на која заради уникатноста и ступидноста, светските медиуми му обрнале енормно големо внимание.
Втората минатогодишна вест е онаа на американскиот Институт Стратфор – (приватна разузнавачка агенција) чиј основач е разузнавачот Џорџ Фридман и се однесува на нивните предвидувања за случувањтата на светската геополитичка сцена до крајот на овој век. Седиштето на овој Институт се наоѓа во градот Остин во државата Тексас во САД. Основната теза на Фридман и неговиот Институт произлегува од фактот дека на светот на почетокот на 21 век ќе му се случи светска криза со последици на разорен земјотрес, но сепак тој тврди дека САД и во наредните стотина години ќе останат водечка светска сила што е во спротивност со размислувањата на Панарин. Фридман и Институтот Стратфор тврдат дека кинескиот „змеј“ и руската „мечка“ целосно ќе колабираат до 2020 година, оставајќи зад себе хаотична евроазиска празнина бидејќи во првата декада на 21 век, Европската Унија ќе стане периферна заедница на второстепени екс-империјални држави со ограничени човечки и енергетски ресурси. Во една таква ситуација имајќи ја во предвид доминантната американска позиција како и соживеаност со улогата на ,,светски полицаец” САД пред и по 2050 година ќе бидат принудени да војуваат со три, денес нејзини верни сојузници (Полска, Турција и Јапонија.). Кон крајот на векот поточно некаде околу 2080 година ќе отпочне и судирот меѓу САД и Мексико. Според Фридман Полска е таа држава која ќе ги надмине Франција и веќе ,,уморената и остарена“ Велика Британија и ќе биде прва европска воена и економска сила поред Турција. А што се однесува до Германија ,,интересно“ е и неговото размислување дека таа ќе стане економски потентна сила. 
До 2015 година, според предвидувањата на Фридман, САД ќе бидат фокусирани на Русија и во зависност од настаните, тој дава две сценарија за интензитетот на меѓусебниот натпревар. ,,Доколку сегашниот подем на Русија заврши со доминација со централно азиските држави, Кавказот и апсорбирањето на Молдавија, а без балтичките држави, ќе се смета тоа за мала криза во меѓусебните односи, со благ вкус на студена војна. Но, сосема поинаков би бил американскиот одговор ако Русија успее да го апсорбира Балтикот и придобие доволен број сојузници на Балканот, како Србија, Бугарија и Грција или, централно европски држави како Словачка. Во таков случај, основачот на Стратфор, верува дека Русија ќе доживее воен колапс во 2020 година. Во втората половина од векот, по елиминација на руската и кинеската опасност, според Фридман, САД ќе почне да се соочува со новите регионални џинови на кои им помогнала да се издигнат а Балканот повторно по којзнае кој пат ќе биде колатерална штета“. 
И тука лежи сферата на мојот интерес како македонец и како политиголог кој континуирано ги следи геополитичките случувања во светот. Овој мој денешен текст е мал сегмент од мојата повеќегодишна работа на студијата ,,Каде плови светот а посебно Балканот. Најнапред морам да го искажам своето противење на ставот на Фридман и Институтот Стратфор кон нивното базично и иронично тврдење дека Балканот е: 
„археолошка ископина на фосилизирани народи, остатоци на античките освојувања што сé уште висат на нивните славни идентитети“ односно накратко речено ,,Варвари со кратко паметење“. Навреда пар екселанс за сите балкански народи, а за која никој не реагираше, никој не изусти ни збор. Значи уште на старт би сакал на дотичните господа од овој Институт да им појаснам дека Балканот не е ништо друго туку лулка на цивилизацијата и прогресот, крстосница на светот односно зона во која се случувале воени, културни и економски мешања и судири меѓу Европа и Азија, меѓу христијанството и исламот, меѓу католицизмот и православието. Едноставно речено тоа е место каде се наоѓаат корените на европската култура.
Второто моето несогласување или поточно ,,скромно“ предвидување оди во малку поинаква насока од ова на овие два ,,големи ума и аналитичари“. Можеби некој ќе рече па овој професоров навистина претера. Но, сигурен сум дека моите предивдуања и анализи (како и многупати досега во мојот живот) ќе бидат предверемени, но сепак точни, со тоа што ќе се потврди ставот за мене дека сум ,,човек кој работите ги кажува предвреме меѓутоа човек кој ретко греши во своите анализи“. Значи се работи за мој став дека конечно доаѓа крај на западната доминација, која трае нешто повеќе од петстотини години, а во тој крај секако дека улогата и значењето на САД нема нималку да биде изгубено. Според мене ова е исто како и во фудбалот. Во овој спорт и покрај напредокот на африканскиот и азискиот фудбал сепак сеуште постои доминација на европската фудбалска школа. Така е и во политиката, културата па и на воен план. И покрај фактот дека денес светот радикално се менува сепак буџетот на САД на сите овие полиња е колку на сите држави заедно во светот. Од ова произлегува и логичната претпоставка дека супериорноста на САД и покрај големата економска криза ќе трае и понатаму. Сепак американската доминација зависи од тоа дали земјите членки на неформалната групација БРИИК (Бразил, Русија, Индија, Индонезија и Кина) ќе го повторат големото кинеското чудо и прогрес, како и од тоа дали ЕУ ќе се проширува и понатаму во делот на Југоисточна Европа и дали влезот на Туција во ЕУ ќе се случи пред 2020 година. Трет фактор за американската доминација е и самиот претседател Барак Обама и прашањето дали тој ќе успее да ја промени својата досегашна надворешна и внатрешна политика која засега не дава некои позитивни резултати на подолг рок. Во иднина американскиот претседател секако дека освен решавањето на внатрешните проблеми како на пример финансискиот систем, образованието, здравството ќе мора да се посвети и на надворешната политика која засега е доста запоставена и се одвива по инерција на претходниците. Во таа насока ќе биде и повлекување на американските војници од сите држави каде сега се појавуваат како ,,миротворци“ и нивно преселување на тлото на Јужна Кореја заради заштита и идна агресија на Северна Кореја а и да бидат што е можно поблиску до Кина како и стационирање во земјите од блискиот исток (медитеранот).
Светот во иднина ќе се соочи и со се поголемо недоразбирање помеѓу Изреал и западниот а особено муслиманскиот свет. Заробувањето на турскиот ,,хуманитарен брод“ и спречување на ,,хуманитарната акција во Газа“ се само долевање масло на огнот кој со помал или поголем интензитет трае со децении. И ова ќе трае се додека не се реши статусот на палестинската држава и потребата на палестинците да имаат своја престолнина во источен Ерусалим. Поради потребата за мир и стабилност на овој дел од светот ова ќе биде проследено со демилитаризација на Палестинците и со стационирање на силите на САД и НАТО на брегот на Јордан и неколкуте околни држави. Прашањето на Иран и Ахмадинеџат е веќе апсолвирано прашање чија што завршница е иста како и онаа со Ирак и Садам Хусеин, а додека за Авганистан конечно ќе биде признаена големата американска грешка и оваа држава ќе биде оставена сама со себе каде сметките во наредните најмалку дваесетина години меѓусебено ќе ги расчистуваат талибанците и останатите.
Во делот на ЕУ, прашањето е дали на полето на економијата ќе дојде до некој нов европско-американси сојуз (Евро-Америка) и дали Русија ќе се приклучи на најголемата воената алијанса - НАТО пактот. Во првиот дел од прашањето прогнозорам дека до таква соработка и спогодба може брзо да дојде меѓутоа таа ќе има краток здив поради големата бизнис конкуренција и несогласување при поделбата на сферите на интерес, а во однос на вториот дел сум песимист токму поради осетливоста на самата материја. 
Најголемата опасност која и се заканува на ЕУ (покрај големата економска криза во Грција, а која има шанси да ги зафати и другите држави кои употребуваа средства од Кохезиониот Фонд како на пример Шпанија, Португалија и Ирска, а секако дека тука е и Италија) е големата опасност од отпочнување на процесот на дезинтеграција на ЕУ во наредните десет до петнаесет години. Опасноста од дезинтеграцијата доаѓа поради слабото европско лидерство каде нема командант кој нешто ќе каже и ќе биде послушан, а поготово не сега кога на чело се овие европски лидери. Тука мислам пред се на првите тројца европски лидери Ромпуј-Ештон-Баросо. Мојата анализа вели дека во наредните петнаесетина години токму Германија и Полска ќе бидат силите кои во иднина ќе ја диктираат политиката во ЕУ. Доколку на овие две големи сили им се приклучат (а што е многу веројатно) Румунија, Унгарија, Чешка, Словачка, Естонија, Летонија и Литванија а имајќи ги во предвид и добрите релаци помеѓу Германија и Русија,  тоа навистина ќе биде респектабилна сила во нарединте дваесетина и повеќе години. Франција ќе биде соочена со внатрешни немири поради расчистување со муслиманското прашање, Шпанија со проблемот на Каталонија и Баскија, а додека уморената и истрошена стара дама Велика Британија мудро ќе се повлече соочена со проблемите со Шкотска, па дури и Велс, но сепак ќе се обиде да не ги изгуби своите позиции во светот, влечејќи потези од позадина
 И Балканот е една исто така голема рак рана на целиот свет, а поготово на ЕУ. Тука горе доле работите се познати. Хрватска влегува во ЕУ и тоа во оној момент кога и ќе започнат дезинтеграционите европски процеси. Србија ќе се обидува да кокетира со Русија, ЕУ и НАТО и ќе остане на пол пат задоволна со делови од Северно Косово, иако ќе се обидува да дојде до некаков нов историски договор со кој ќе се реши српското и албанското прашање, несакајќи да признае дека тоа е веќе завршена работа. Како резултат на неодамнешната одлуката на Меѓународниот суд на правдата по поднесената тужба од страна на Србија по однос на Косовската независност, Босна ја чека конечна поделба и бришење од картата на светот. Нашиот северен сосед Косово, ќе си ја одигра својата улога планирана со години наназад, а секако дека тоа оди во пакет со делот на западна Македонија каде уште пред десетина и повеќе години наназад некој им беше дозволил на албанците да прогласат држава Илирида. Значи Косово, дел од Западна Македонија, областа Чемерија во Грција како и ,,европска“ Албанија во контекст на неодамна понудените пет милиони државјанства на сите албанци во светот, ќе го реализираат сонот за голема Албанија. Грција е посебна приказна која потисината од побарувањата на европските партнери конечно ќе биде ставена на ,,распродажба“, а додека Турција која излегува како победник во ова голема економска криза со помош на капиталот и културната доминација ќе се обиде да ги обнови старите граници на некогашната Отоманска империја, преку новата политичка доктрина наречена неоосманлизам. 
А нашата Македонија? За жал ние  повторно ќе се најдеме на крстопатот. Повторно некои нови генерации ќе се обидуваат да го остварат сонот за самостојна и цела Македонија, повторно ќе се родат некои нови современи гемиџии. Повторно по којзнае кој пат нашите генерации ќе се обидуваат да се борат против наметнатите поделби, а кои поделби не успеа да ги спречи политичкиот естаблишмент (за жал некои дури и ги стимулирааа) кој ја водеше државата кон крајот на 20 и почетокот на 21 век. 
Секако дека би бил најсреќниот човек доколку во иднина овие мои анализи не се остварат, а сите ние како и нашите генерации и понатаму да живеме и да се радуваме во самостојна и суверена Република Македонија.

